ИРГЭДИЙН ТӨЛӨӨЛӨГЧДИЙН ХУРЛЫН АЖЛЫН АЛБАНЫ БҮТЭЦ, ОРОН ТООГ БОЛОВСРОНГУЙ БОЛГОНО

           Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн шинэчилсэн найруулгыг 2020 оны 12 дугаар сард УИХ-аар баталсан. Хууль 2022 оноос хэрэгжиж эхлэхтэй холбогдуулан  байгуулсан Засгийн газрын ажлын хэсэгт Төрийн албаны зөвлөл ажиллаж байна. Энэ ажлын хүрээнд аймаг, нийслэл, сум, дүүргийн, бүх шатны Иргэдийн Төлөөлөгчдийн Хурлын ажлын албаны бүтэц, орон тооны хязгаарын судалгааг хийж, санал боловсруулан Засгийн газарт хүргүүллээ.
            Аймаг, нийслэл сум дүүргийн хэмжээнд өнөөдрийн байдлаар Иргэдийн Төлөөлөгчдийн Хурлын нийт 361 ажлын алба, тэдгээрийн 54 нэгжид 2067 албан хаагч ажиллаж байна. Нийслэлийн ИТХ-ын ажлын алба 7 нэгж, 49 орон тоотой, дүүргүүдийн ИТХ-ын ажлын алба 1-7 нэгж, 14-79 албан хаагчтай байна. Үүнээс зарим дүүргийн ИТХ-ын ажлын албаны орон тоо нийслэлийн ИТХ-ын ажлын албаны орон тооноос ч давсныг харж болно. Жишээ нь, Баянзүрх дүүргийн ИТХ-ын ажлын алба 72, Сонгинохайрхан 73, Баянгол 79 хүний орон тоотой үйл ажиллагаа явуулдаг.
 
Нийслэл, дүүргийн ИТХ-ын ажлын алба, Засаг даргын Тамгын газрын бүтэц, орон тооны харьцуулалт

Аймгийн ИТХ-ын ажлын алба, ЗДТГ-ын бүтэц, орон тооны харьцуулалт

         Одоогийн мөрдөгдөж байгаа Монгол Улсын Засаг захиргаа, нутаг дэвсгэрийн нэгж, түүний удирдлагын тухай  хуульд “ИТХ-ын Тэргүүлэгчид нь ажлын албаны орон тоо, цалингийн санг тухайн жилийн төсвийн хязгаарт багтаан тогтооно” гэж заасан нь бүх шатны ИТХ-ын ажлын албаны орон тоог хурдацтай нэмэгдэхэд нөлөөлж, Засаг даргын Тамгын газрынхаа орон тооноос ч давсан тоо баримт гарсныг Төрийн албаны зөвлөлийн судалгаанд онцлов.
Тэгвэл 2022 оноос мөрдөгдөх Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн шинэчилсэн найруулгаар “Иргэдийн Төлөөлөгчдийн Хурлын ажлын албаны бүтэц, орон тоо, цалингийн санг Засгийн газраас тогтоосон хязгаарын хүрээнд Хурал өөрөө тогтооно” гэж заасан учраас Засгийн газраас ажлын хэсэг байгуулан, бодит бүтэц орон тоог тодорхойлохоор ажиллаж байна.
 Төрийн албаны зөвлөлөөс Засгийн газрын ажлын хэсэгт хүргүүлсэн саналдаа,
-Аймаг, нийслэл сум, дүүргийн ИТХ-ын ажлын албаны бүтэц, орон тоог нутаг дэвсгэрийн хэмжээ, нийгэм эдийн засгийн бүтэц, чадавх, хуулиар хүлээсэн чиг үүрэг, хүн ам, хороо, сумын болон иргэдийн төлөөлөгчдийн тоотой уялдуулан аль болох цомхон, төсвийн хувьд үр ашигтай байхаар тогтоох;
-Хурлын хороо, ажлын хэсгийн үйл ажиллагааг уялдуулан зохицуулах үүрэг бүхий зөвлөл ажиллуулахаар Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд заасантай холбогдуулан одоогийн ажлын албаны бүтцэд батлагдсан ижил төстэй чиг үүргийн орон тооны давхарлыг арилгаж, цөөрүүлж, цалингийн санг батлах боломжийг судлах;
-Ажлын албанд улстөрийн намын бүлэг байгуулах болон аймаг нийслэл дүүргийн ИТХ-ын дарга нь ахлах зөвлөх, зөвлөх зэрэг улс төрийн албан тушаалтнууд олноор ажиллуулж, төрийн албан хаагчийн тоог нэмэгдүүлж, төсөвт ачаалал нэмж байгааг зогсоох зэргийг тусгасан байна.

